Ioan, y disgybl annwyl (21)

Dyn ni eisoes wedi edrych ar bwysigrwydd yr ysgrifau sanctaidd (sef Gair Duw), ond mae Ioan hefyd yn ei efengyl yn sôn am yr Ysbryd Glân. Derbyniodd Ioan yr Ysbryd Glân ar ddydd y Pentecost. Drwy nerth yr Ysbryd Glân roedd o’n gallu cyflawni gwyrthiau. Pan mae rhywun yn dod yn Gristion mae’r Ysbryd Glân yn dod i gartrefu ynddyn nhw. Mae Iesu’n addo’r Ysbryd Glân yn Ioan 14:16-17,
Bydda i’n gofyn i'r Tad, a bydd e’n rhoi un arall fydd yn sefyll gyda chi ac yn aros gyda chi am byth – 17 sef yr Ysbryd sy’n dangos y gwir i chi. Dydy’r byd ddim yn gallu ei dderbyn am fod y byd ddim yn ei weld nac yn ei nabod. Ond dych chi yn ei nabod am ei fod yn sefyll gyda chi ac am ei fod yn mynd i fod ynoch chi.

Roedd Ioan eisiau i ni i gyd brofi haelioni a nerth Duw yn ein bywydau. Wrth i ni gredu yn Iesu mae’r Ysbryd Glân yn dod i fyw ynom ni, ac yn ein gwneud ni’n gryfach. Drwy’r Ysbryd Glân byddwn yn gallu cofio a dysgu popeth sydd wir angen arnom i fyw ein bywydau Cristnogol yn llawn (Ioan 14:26). Dywedodd Iesu mai gwaith yr Ysbryd Glân fyddai,
....dangos fod syniadau’r byd o bechod, cyfiawnder a barn yn anghywir: o bechod am eu bod nhw ddim yn credu ynof fi; o gyfiawnder am fy mod i'n mynd at y Tad, a fyddwch chi ddim yn dal i ngweld i mwyach; ac o farn am fod Duw eisoes wedi condemnio Satan, tywysog y byd hwn. (Ioan 16:8-11)

Os dyn ni’n darllen y Beibl ac yn gweddïo am fwy o’r Ysbryd Glân yn ein bywydau fe gawn berthynas agos â Duw, ac fe fydd hyn yn dod a dimensiwn ychwanegol, gwerthfawr i’n bywydau. Dyma eiriau Iesu Grist wedi eu cofnodi gan Ioan,
Dw i wedi dod i roi bywyd i bobl, a hwnnw'n fywyd ar ei orau.(Ioan 10:10)
Dim ond drwy gredu yn Iesu mae’n bosib cael bywyd ar ei orau. Nid bywyd hawdd, nid bywyd heb ddioddef, ond bywyd ar ei orau; bywyd llawn, bywyd helaeth, bywyd cyflawn.

Wyt ti eisiau bywyd ar ei orau? 

Os wyt ti’n Gristion, oes na rywbeth sy’n dy ddal di’n ôl?

Os wyt ti ddim eto’n credu yn Iesu, gweddïa am help Duw i dy arwain di ymlaen.

“O Dduw, dw i ddim yn gwybod sut i ddod yn Gristion. Dwyt ti ddim yn fyw yn fy mywyd i. Tydi pethau ddim yn glir yn fy meddwl. Dw i ddim yn siŵr beth yw’r cam nesaf yn fy mywyd. Helpa fi i gredu ynot ti. Amen.”

